
Mae CBAC wedi cymeradwyo’r deunydd hwn, sy’n cynnig cefnogaeth o ansawdd uchel ar gyfer cyflwyno cymwysterau CBAC.


 


Er bod y deunydd hwn wedi mynd trwy broses sicrhau ansawdd CBAC, y cyhoeddwr sydd â’r holl gyfrifoldeb am y cynnwys.

Cyflwyniad



Ynglŷn â’r cwrs


Yn ystod y cwrs hwn mae’n rhaid i chi astudio pedair uned, ac mae pob un yn cyfrannu pwysoliad gwahanol i’r cymhwyster TGAU:





•  Uned 1 Astudiaethau Manwl (Cymru a’r persbectif ehangach) – pwysoliad o 25 y cant o’r cymhwyster TGAU



•  Uned 2 Astudiaethau Manwl (Hanes yn canolbwyntio ar Ewrop/y byd) – pwysoliad o 25 y cant o’r cymhwyster TGAU



•  Uned 3 Astudiaeth Thematig, sy’n cynnwys astudiaeth o safle hanesyddol – pwysoliad o 30 y cant o’r cymhwyster TGAU



•  Uned 4 Gweithio fel hanesydd – Asesiad Di-arholiad – pwysoliad o 20 y cant o’r cymhwyster TGAU





Bydd yr astudiaethau hyn yn cael eu hasesu drwy dri phapur arholiad ac un uned ddi-arholiad.


Mae Unedau 1 a 2 yn cynnwys un arholiad awr o hyd yr un sy’n cynnwys cyfres o gwestiynau gorfodol. Bydd y rhain yn canolbwyntio ar ddadansoddi a gwerthuso ffynonellau a dehongliadau hanesyddol, yn ogystal â phrofi cysyniadau hanesyddol trefn dau.


Mae Uned 3 yn cynnwys arholiad 1 awr 15 munud o hyd sy’n cynnwys cyfres o gwestiynau gorfodol. Bydd y rhain yn canolbwyntio ar gysyniadau hanesyddol trefn dau fel parhad, newid, achos, canlyniad, arwyddocâd, tebygrwydd a gwahaniaeth.


Bydd Uned 4 yn cynnwys asesiad di-arholiad. Bydd yn cynnwys cwblhau dwy dasg, un yn canolbwyntio ar werthuso ffynonellau a’r llall yn canolbwyntio ar ffurfio dehongliadau hanesyddol gwahanol o hanes.


Ynglŷn â’r llyfr


Mae’r llyfr hwn yn ymdrin â dau opsiwn ar gyfer Uned 1 Astudiaethau Manwl – Cymru a’r persbectif ehangach:





•  Opsiwn 1A: Oes Elisabeth, 1558–1603



•  Opsiwn 1C: Dirwasgiad, Rhyfel ac Adferiad, 1930–1951





Dim ond un o’r opsiynau hyn bydd yn rhaid i chi ei astudio.


Sut bydd y llyfr hwn yn eich helpu gyda TGAU Hanes CBAC


Bydd yn eich helpu i ddysgu’r cynnwys


Mae nifer o fyfyrwyr yn poeni na fyddan nhw’n gwybod digon i ateb y cwestiynau yn yr arholiad. Mae’r testun gan yr awdur yn esbonio’r cynnwys allweddol yn glir ac yn eich helpu i ddeall pob pwnc. Mae pob pennod yn rhoi lefel addas o wybodaeth a manylion sydd eu hangen arnoch er mwyn eich helpu i roi atebion manwl ar gyfer yr arholiad.


Mae’r llyfr yn llawn ffynonellau. Mae hanes ar ei orau pan allwch chi weld beth gwnaeth pobl go iawn ei ddweud a’i wneud, ei deimlo a’i wylio. Gall ffynonellau fod o help mawr i chi ddeall y stori’n well a’i chofio gan eu bod nhw’n eich helpu i weld beth roedd y materion yn eu golygu i bobl ar y pryd.


Mae’r gweithgareddau yn awgrymu pa bethau dylech chi sylwi arnyn nhw neu feddwl amdanyn nhw yn y ffynonellau a’r testun. Maen nhw hefyd yn eich helpu i ymarfer y sgiliau dadansoddol sydd eu hangen i wella ym maes hanes.


Mae pob pennod yn cynnwys termau allweddol sy’n eich helpu i ddeall ystyr y geiriau, er mwyn i chi allu eu deall a’u defnyddio yn hyderus wrth ysgrifennu am y pwnc. Maen nhw i gyd wedi’u diffinio mewn Geirfa ar dudalennau 198–200.


Bydd yn eich helpu i baratoi at eich arholiad


Mae’r cwestiynau ymarfer yn y llyfr yn gwestiynau tebyg i rai arholiad sy’n rhoi cyfle i chi ymarfer sgiliau arholiad.


Mae’r arweiniad ar arholiadau ar ddiwedd pob uned (tudalennau 106–114 ar gyfer Oes Elisabeth, 1558–1603, a thudalennau 189–197 ar gyfer Dirwasgiad, Rhyfel ac Adferiad, 1930–51) yn cynnwys papur arholiad enghreifftiol yn ogystal ag arweiniad cam wrth gam, atebion enghreifftiol a chyngor ar sut i ateb mathau penodol o gwestiynau yn y papur Astudiaethau Manwl – Cymru a’r persbectif ehangach.





Oes Elisabeth, 1558–1603




1 Llywodraeth Elisabeth

Cwestiwn allweddol: Pa mor llwyddiannus oedd llywodraeth Elisabeth I?

Cyflwyniad: Bywyd Elisabeth cyn iddi ddod yn frenhines


Pan ddaeth Elisabeth I i’r orsedd yn 1558, hi oedd y bumed o’r Tuduriaid i deyrnasu. Harri Tudur, tad-cu neu daid Elisabeth I, oedd wedi sefydlu llinach y Tuduriaid. Roedd wedi dod i’r orsedd yn 1485 ar ôl trechu Richard III ym Mrwydr Bosworth, y frwydr ddaeth â Rhyfeloedd y Rhosynnod i ben. Dan yr enw Harri VII, teyrnasodd tan ei farwolaeth yn 1509 pan gafodd ei olynu gan ei fab, Harri VIII. Cafodd hwnnw ei olynu yn ei dro gan Edward VI, ei fab, ac yna Mari ac Elisabeth, ei ddwy ferch (gweler Ffigur 1.1).




[image: ]

Ffigur 1.1: Coeden deulu’r Tuduriaid






Harri VIII a’i wragedd


Mae Harri VIII yn enwog am iddo briodi chwe gwaith. Y prif gymhelliant dros briodi o hyd oedd bod Harri VIII yn daer eisiau etifedd gwrywaidd i’r goron. Drwy ei briodas gyntaf â thywysoges o Sbaen, Catrin o Aragón, cafodd un ferch, sef Mari. Yn 1527, syrthiodd Harri mewn cariad ag Anne Boleyn, pendefiges ifanc. Er mwyn gallu ei phriodi hi, roedd angen iddo ysgaru â Catrin. Felly aeth Harri at y Pab, gan mai ef oedd pennaeth yr Eglwys Gatholig Rufeinig, i ofyn iddo ganiatáu’r ysgariad. Gwrthododd y Pab. Yn 1533, pan aeth Anne yn feichiog, a hithau’n ddibriod, penderfynodd Harri dorri’n rhydd o’r Eglwys Gatholig Rufeinig a chreu Eglwys Loegr gydag ef ei hun yn ben arni. Felly roedd yn gallu caniatáu ysgariad iddo ef ei hun, a phriodi Anne.


Ar 7 Medi 1533 ganwyd merch i Anne. Cafodd ei galw’n Elisabeth ar ôl mam Harri, Elisabeth o Efrog. Yn 1536, ganwyd ail blentyn i Anne. Bachgen oedd hwn, ond bu farw wrth gael ei eni. Pan ddaeth Harri i wybod bod Anne yn gyfeillgar iawn â rhai o wŷr y llys, fe wnaeth ef ei hanfon hi i Dŵr Llundain a diddymu’r briodas. Ar ôl ymchwiliad, cafodd hi ei datgan yn euog o gyflawni godineb a brad, a gorchmynnodd Harri iddi gael ei dienyddio. Ar ôl marwolaeth ei mam, a hithau dim ond yn ddwy oed, cafodd Elisabeth ei datgan yn blentyn anghyfreithlon. Roedd hyn yn golygu nad oedd ganddi hawl i’r goron bellach.


Yn 1537 priododd Harri â Jane Seymour, ei drydedd wraig. Ym mis Hydref y flwyddyn honno, ganwyd mab o’r enw Edward iddi hi. Ond bu farw Jane rai dyddiau’n ddiweddarach. Byddai Harri yn priodi dair gwaith eto. Ei chweched wraig oedd Catherine Parr, merch Syr Thomas Parr, pendefig cyfoethog o ogledd Lloegr.


Ar ôl treulio’r rhan fwyaf o’i bywyd yn cael ei symud o un tŷ i’r llall, aeth Elisabeth, oedd yn ddeng mlwydd oed bellach, i fyw gyda’i thad a Catherine, ei frenhines newydd, yn ogystal ag Edward, ei hanner brawd. Cafodd y ddau blentyn eu magu yn Brotestaniaid.


Edward VI


Yn 1547, bu farw Harri a chafodd ei olynu gan ei fab naw mlwydd oed, ac fe ddaeth yntau yn Edward VI. Gan fod Edward yn rhy ifanc i deyrnasu ar ei ben ei hun, ei gynghorwyr oedd yn gwneud y penderfyniadau pwysig. Roedd hyn yn cynnwys troi Eglwys Loegr yn fwy Protestannaidd. Roedd rhai Catholigion ffyddlon yn poeni am hyn. Roedd Elisabeth, oedd yn bymtheg oed erbyn hyn, yn byw gyda Catherine Parr, ei llysfam Brotestannaidd. Ond pan fu Catherine farw flwyddyn yn ddiweddarach, yn 1548, sylweddolodd y dywysoges ifanc ei bod hi ar ei phen ei hun.


Mari I


Yn 1553, bu farw Edward ac yntau ddim ond yn bymtheg oed. Roedd wastad wedi bod yn blentyn eithaf gwan a sâl. Nawr aeth yr orsedd i Mari, ei hanner chwaer hŷn. Roedd hi’n glynu’n gaeth at y ffydd Gatholig Rhufeinig. Cyn hir, dechreuodd y Frenhines Mari I ddad-wneud y newidiadau crefyddol oedd wedi cael eu gwneud yn ystod teyrnasiad Edward. Fe wnaeth hi’r grefydd Gatholig yn brif ffydd y wlad. Os oedd Protestaniaid yn gwrthod troi at y ffydd Gatholig, roedden nhw’n cael eu cosbi, a chafodd rhai protestwyr amlwg eu llosgi wrth y stanc (stake). Roedd y rhain yn cynnwys yr Archesgob Cranmer a’r esgobion Protestannaidd Latimer a Ridley. Yn 1554, cyhoeddodd Mari ei bod yn bwriadu priodi ei chefnder, y Brenin Philip II o Sbaen, un o frenhinoedd Catholig cryfaf Ewrop. Cychwynnodd hi Erledigaeth Mari hefyd, oedd yn gorfodi pobl i gadw’r ffydd Gatholig Rufeinig neu wynebu cosbau llym. Cyn hir, daeth ei gweithredoedd yn amhoblogaidd iawn gan lawer o Brotestaniaid.




[image: ]

Harri VIII, wedi’i beintio gan un o ddilynwyr Hans Holbein yr Ieuengaf yn yr unfed ganrif ar bymtheg

Edward VI, wedi’i beintio gan Hans Holbein, 1543

Mari I, wedi’i pheintio gan Master John, c.1554






Safle Elisabeth o dan deyrnasiad Mari


Gan ei bod hi’n Brotestant, roedd hwn yn gyfnod anodd i Elisabeth, yn enwedig ar ôl i wrthryfel Protestannaidd ddechrau yn 1554 o dan arweiniad Syr Thomas Wyatt. Roedd pobl yn amau bod gan Elisabeth ran yn y cynllwyn, a gorchmynnodd Mari iddi gael ei harestio a’i charcharu yn Nhŵr Llundain. Cafodd hi ei chyhuddo o frad, a’r gosb am hyn oedd marwolaeth.


Gan nad oedd digon o dystiolaeth i gysylltu Elisabeth â Chynllwyn Wyatt, cafodd hi ei rhyddhau o’r Tŵr a’i symud i Dŷ Woodstock yn Swydd Rhydychen, lle roedd hi’n cael ei gwylio’n ofalus. Yn ddiweddarach, cafodd hi ei symud i Dŷ Hatfield yn Swydd Hertford, lle bu Syr William Cecil yn ei chynghori. Yno, ar 17 Tachwedd 1558, y cafodd hi’r newyddion fod Mari wedi marw ac mai hi bellach oedd brenhines Cymru a Lloegr. Roedd hi’n 25 mlwydd oed.

Dehongliad 1: J. E. Neale, hanesydd oedd yn arbenigo yn hanes y Tuduriaid, yn ysgrifennu yn ei fywgraffiad, Queen Elizabeth, gafodd ei gyhoeddi yn 1934.


Doedd gan Mari ddim unrhyw amheuaeth fod Elisabeth yn rhan o’r cynllwyn, a phe bai hi’n bosibl profi hyn, doedd dim llawer o obaith iddi gael trugaredd. Cafodd Wyatt ac eraill eu holi a’u holi eto am dystiolaeth i’w chael yn euog. Gwelodd rhywun fod Wyatt wedi ysgrifennu ati ddwywaith a’i fod wedi cael atebion ganddi, ond dim ond rhai ar lafar oedden nhw a doedden nhw’n ddim o werth. Efallai nad ei negeseuon hi oedden nhw hyd yn oed, oherwydd roedd rhai o’i gweision wedi bod yn rhan o’r cynllwyn, a doedd dim ffordd o wybod sut bydden nhw wedi defnyddio’i henw hi.

Ffynhonnell A: Portread o’r dywysoges Elisabeth yn ferch ifanc, wedi’i beintio yn 1545. Caiff ei dangos yn cydio yn ei llyfr gweddi Protestannaidd

GWEITHGAREDDAU





1  Gan ddefnyddio’r wybodaeth ar dudalennau 5–8, lluniwch linell amser yn cwmpasu’r cyfnod o 1533 i 1603.







    a)  Nodwch y digwyddiadau allweddol ym mywyd Elisabeth hyd at fis Tachwedd 1558.


    b)  Wrth i chi symud drwy benodau’r llyfr hwn, gallwch chi ychwanegu digwyddiadau eraill at y llinell hon.








2  Astudiwch Ffynhonnell A. Pa ddelwedd o Elisabeth mae’r arlunydd yn ceisio ei phortreadu, yn eich barn chi?

Cwestiwn ymarfer


Astudiwch Ddehongliad 1. I ba raddau rydych chi’n cytuno â’r dehongliad nad oedd gan Elisabeth lawer o gysylltiad â Chynllwyn Wyatt? (I gael arweiniad, gweler tudalennau 113–114.)

Coroni a phoblogrwydd Elisabeth


Roedd marwolaeth y Frenhines Mari yn rhyddhad mawr i lawer o bobl, ac yn enwedig i Brotestaniaid. Yn ystod teyrnasiad byr ‘Mari Waedlyd’, roedd Erledigaeth Mari wedi peri i 300 o Brotestaniaid gael eu dienyddio oherwydd eu bod yn gwrthod newid eu crefydd. Roedd y rhain yn cynnwys yr Archesgob Cranmer a’r esgobion Protestannaidd Latimer a Ridley. Nawr roedd llawer o bobl yn gobeithio byddai Elisabeth yn frenhines fwy cyfiawn a phoblogaidd.


Coroni Elisabeth


Cafodd defod goroni Elisabeth ei chynllunio’n fwriadol i fod yn ddigwyddiad gwych a lliwgar fyddai’n dangos pŵer y frenhines newydd, gyda seremonïau’n parhau am nifer o ddyddiau. Ar 12 Ionawr 1559 teithiodd Elisabeth o Balas Whitehall, neu’r Neuadd Wen, i’r Tŵr mewn cwch seremonïol ar hyd afon Tafwys. Ddau ddiwrnod yn ddiweddarach, aeth ar orymdaith goroni fuddugoliaethus drwy strydoedd canol Llundain (gweler Ffynhonnell B). Pan fyddai’r orymdaith goroni yn dod i saib, byddai pasiantau’n cael eu perfformio a chafodd offerynnau cerddorol eu chwarae.


Digwyddodd y coroni ei hun yn Abaty San Steffan ddydd Sul 15 Ionawr. Cafodd Elisabeth ei choroni a’i heneinio gan Owen Oglethorpe, Esgob Catholig Caerliwelydd (Carlisle), a daeth hi allan o’r Abaty i sŵn uchel offerynnau a bloedd y gynulleidfa. Roedd hi wedi’i gwisgo yn ei regalia gwladol llawn oedd yn cynnwys y deyrnwialen a’r gronnell (neu orb – gweler Ffynhonnell C), ac yna cerddodd dafliad carreg i Neuadd San Steffan ar gyfer y wledd swyddogol.

Ffynhonnell B: Darlun o’r cyfnod yn dangos gorymdaith goroni Elisabeth yn 1559

Ffynhonnell C: Portread o Elisabeth wedi’i beintio yn 1559 sy’n ei dangos yn gwisgo ei dillad brenhinol, gyda phatrwm rhosynnod Tuduraidd

GWEITHGAREDDAU





1  Esboniwch pam roedd Elisabeth eisiau i’w choroni fod yn ddigwyddiad ‘gwych a lliwgar’.



2  Defnyddiwch Ffynhonnell B a’r hyn rydych chi’n ei wybod i ddisgrifio coroni Elisabeth.

Cwestiwn ymarfer


Beth gallwch chi ei ddysgu gan Ffynonellau B a C am goroni Elisabeth? (I gael arweiniad, gweler tudalennau 107–108.)

Poblogrwydd Elisabeth


Cafodd Elisabeth addysg dda ac erbyn iddi gael ei choroni roedd hi’n gallu siarad Groeg, Lladin, Ffrangeg ac Eidaleg. Roedd hi wedi darllen llawer, yn enwedig am y celfyddydau a llenyddiaeth. Roedd hi wrth ei bodd â dawnsio, marchogaeth a cherddoriaeth, ac roedd hi’n hoff o saethu â bwa a saeth, a gwnïo. Fe fuodd hi’n astudio diwinyddiaeth hefyd, ac roedd yn well ganddi gael y Beibl yn Saesneg. Roedd hi’n awyddus i osgoi’r rhaniadau crefyddol oedd wedi bod yn rhan fawr o deyrnasiad ei hanner brawd a’i hanner chwaer.


Roedd pobl yn dweud ei bod hi wedi etifeddu tymer wyllt ei thad, a’i bod hi’n amharod i wario arian, yn debyg iawn i’w thaid crintachlyd, Harri VII. Ond gan iddi ddod yn frenhines ar wlad oedd mewn dyled, unig ddewis Elisabeth oedd rheoli arian yn ddoeth. Gyda help aelodau’r Cyfrin Gyngor (gweler tudalen 11), llwyddodd i reoli cyllid y wlad.


Un peth roedd hi’n gwario llawer o arian arno oedd ei hymddangosiad. Roedd hi’n ymfalchïo’n fawr yn ei dillad, oedd wedi cael eu haddurno â gemwaith a thlysau cain.


Roedd hi’n sylweddoli ei bod hi’n bwysig cyfleu delwedd o fawredd a phŵer. Oherwydd hyn, parhaodd ei balchder yn ei hymddangosiad drwy gydol ei theyrnasiad hir.


Defnyddio portreadau


Roedd portreadau’n un ffordd i Elisabeth allu dangos delwedd ei hawdurdod brenhinol. Cafodd llawer o bortreadau swyddogol o Elisabeth eu peintio yn ystod ei theyrnasiad. Ond wrth iddi heneiddio, roedd y delweddau’n llai ac yn llai cywir o ran dangos sut roedd y frenhines yn edrych go iawn. Ar ôl dal y frech wen yn 1562, roedd creithiau gwael ar wyneb y frenhines, felly roedd hi’n peintio ei hwyneb â phowdr gwyn. Erbyn 1590, roedd ei gwallt hi’n teneuo, felly dechreuodd wisgo wig ac roedd ei dannedd wedi troi’n ddu. Ond doedd y portreadau ohoni hi ddim yn dangos hyn ac roedden nhw’n cael eu defnyddio’n ddull propaganda, gan greu delwedd o frenhines oedd yn oesol, yn gryf ac yn bwerus; pennaeth doeth a llwyddiannus. Er mwyn dangos eu teyrngarwch, roedd llawer o bendefigion yn arddangos portreadau o’r frenhines yn eu plastai.

GWEITHGAREDDAU





1  Defnyddiwch Ffynhonnell CH a’r hyn rydych chi’n ei wybod i ddangos sut roedd portreadau’n cael eu defnyddio i gyfleu delwedd o awdurdod brenhinol.



2  Pam roedd Elisabeth yn ystyried bod teithiau brenhinol yn bwysig?

Ffynhonnell CH: Y Portread Pelican, gafodd ei beintio gan Nicholas Hilliard yn 1574. Mae wedi’i enwi ar ôl y tlws pelican mae hi’n ei wisgo ar ei bodis. Yn ôl y chwedl, mae mam y pelican yn pigo ar ei brest ei hun ac yn bwydo ei rhai bach ar ei gwaed ei hun er mwyn iddyn nhw gael byw. Felly mae’r ddelwedd hon yn dangos Elisabeth fel mam ei phobl, yn barod i aberthu ei bywyd i’w hamddiffyn nhw






Teithiau brenhinol


Dull arall gan y frenhines o geisio dod yn boblogaidd oedd mynd ar deithiau brenhinol rheolaidd. Byddai’n crwydro’r wlad, yn aros yn nhai ei phendefigion ac yn cael llety, bwyd, diod ac adloniant am ddim. Byddai’r teithiau brenhinol blynyddol hyn yn digwydd yn ystod misoedd yr haf pan oedd hi’n haws teithio, ac roedden nhw’n cynnwys ymweliadau â thai yn ne-ddwyrain a chanolbarth Lloegr. Ni wnaeth Elisabeth erioed fentro cyn belled â gogledd Lloegr, de-orllewin Lloegr na Chymru. Am ryw 10 wythnos y flwyddyn, byddai’r Llys cyfan yn mynd ar daith. Gweithgaredd propaganda oedd hwn, a’r prif ddiben oedd sicrhau bod deiliaid Elisabeth yn ei gweld. I bendefig, roedd derbyn ei mawrhydi i’w dŷ yn anrhydedd fawr, ond roedd yn brofiad drud iawn hefyd, gan fod y frenhines yn teithio gyda llu o gynghorwyr, swyddogion, gweision a gwarchodwyr. Roedd rhaid rhoi llety, bwyd ac adloniant iddyn nhw i gyd am faint bynnag o amser roedd Elisabeth yn penderfynu aros. Roedd disgwyl hefyd i’r un oedd yn croesawu’r frenhines roi rhoddion drud iddi. Dyma un dull roedd Elisabeth yn ei ddefnyddio er mwyn i’w deiliaid ei gweld. Roedd hefyd yn ffordd o gadw llygad barcud ar y teuluoedd pendefigaidd pwerus.

Ffynhonnell DD: Un o deithiau brenhinol Elisabeth yn 1568 wedi’i disgrifio gan lygad-dyst


Cafodd ei chroesawu gyda chymeradwyaeth fawr a llawenydd amlwg … Roedd hi’n hynod o falch am hynny … Gorchmynnodd i’w cherbyd gael ei gludo i’r man lle roedd y dorf ar ei mwyaf, a safodd hi ar ei thraed gan ddiolch i’r bobl.

Cwestiynau ymarfer





1  Beth gallwch chi ei ddysgu gan Ffynonellau D a DD am deithiau brenhinol? (I gael arweiniad, gweler tudalennau 107–108.)




2  Esboniwch y cysylltiadau rhwng unrhyw DRI o’r canlynol:







    •  portreadau brenhinol


    •  teithiau brenhinol


    •  cymeriad Elisabeth I


    •  sut roedd Elisabeth I yn edrych


(I gael arweiniad, gweler tudalen 112.)

Ffynhonnell D: Paentiad, gyda’r dyddiad 1601, yn dangos Elisabeth ar un o’i theithiau brenhinol blynyddol





Y Llys Brenhinol


Y Llys Brenhinol oedd canolfan yr holl rym gwleidyddol yn ystod cyfnod Elisabeth. Palas Whitehall yn Llundain oedd prif gartref y frenhines. Yno roedd ganddi foneddigesau preswyl (ladies-in-waiting) a gweision yn byw gyda hi, ynghyd â’i phrif gynghorwyr a swyddogion y llywodraeth. Roedd y rhain i gyd yn rhan o’r Llys Brenhinol a bydden nhw’n teithio gyda’r frenhines pan fyddai hi’n mynd ar deithiau. Wrth gadw ei gwŷr llys yn agos, roedd Elisabeth yn gallu ymgynghori â’i chynghorwyr, gofyn cyngor ganddyn nhw a’u herio, yn ogystal â chadw llygad ar yr hyn roedden nhw’n ei wneud a’r gystadleuaeth rhyngddyn nhw. Ymysg ei phrif wŷr llys roedd William Cecil, Syr Christopher Hatton, Syr Walter Raleigh, Syr Francis Walsingham a Robert Dudley, Iarll Caerlŷr. Gwasanaethodd llawer o’r rhain fel aelodau o’r Cyfrin Gyngor hefyd (gweler tudalennau 12–13).




[image: ]


Dehongliad 2: Gwerthusiad o reolaeth Elisabeth dros y Llys Brenhinol gan yr awdur Barbara Mervyn. Cafodd hi ei chomisiynu i ysgrifennu’r llyfr The Reign of Elizabeth: England 1558–1603, gafodd ei gyhoeddi yn 2001


Mae’n bosibl rhoi clod i Elisabeth am gynnal llywodraeth ganolog oedd yn sefydlog yn wleidyddol drwy greu Llys lle roedd hi’n cadw rheolaeth drwy roi swyddi a ffafrau. Fel hyn roedd hi’n gallu rheoli carfanau cystadleuol.

Roedd y frenhines yn defnyddio ei grym ac yn cadw ei gweinidogion a’i swyddogion yn ffyddlon drwy roi nawdd. Byddai pendefigion uchelgeisiol yn ceisio dod i lys y frenhines yn y gobaith byddai Elisabeth yn sylwi arnyn nhw, ac efallai’n rhoi swydd bwysig iddyn nhw yn y llywodraeth ganolog neu mewn llywodraeth leol. Sylweddolodd Elisabeth yn fuan ei bod hi’n bwysig iddi ddefnyddio’r system nawdd brenhinol er ei budd ei hun. A hwythau’n gwybod bod gan y frenhines rym i greu llwyddiant neu fethiant iddyn nhw, roedd ei phendefigion yn aros yn ffyddlon ac yn gefnogol. I wŷr llys uchelgeisiol, roedd popeth yn dibynnu ar gadw cefnogaeth y frenhines.


Carfanau yn y Llys Brenhinol


Drwy weithredu system nawdd fel hon, roedd yn naturiol bod Elisabeth wedi gwneud i’w gwŷr llys gystadlu â’i gilydd. Oherwydd hyn, fe wnaeth gwahanol garfanau ddatblygu yn y llys. Hyd at yr 1590au, pan ddechreuodd Elisabeth heneiddio a cholli llawer o’i hen weinidogion, roedd hi’n llwyddiannus ar y cyfan wrth droi un garfan yn erbyn y llall. Roedd hi’n defnyddio ei phŵer eithaf i ddiswyddo pobl er mwyn rheoli a ffrwyno ei gwŷr llys ac aelodau ei Chyfrin Gyngor.

Ffynhonnell E: Sylw am ddull Elisabeth o reoli’r llys gafodd ei wneud gan Syr Robert Naunton yn yr 1630au. Roedd wedi bod yn aelod o lys y frenhines yn flaenorol


Roedd hi’n rheoli llawer drwy garfanau a grwpiau. Byddai hi’n creu, cynnal a gwanhau’r rhain yn ôl cyngor ei barn fawr ei hun.

Yn gynnar yn ystod teyrnasiad Elisabeth, roedd y gystadleuaeth fwyaf rhwng dau o’i chynghorwyr pwysicaf, William Cecil a Robert Dudley. Roedd Cecil yn gweithio’n galed ac yn bwyllog wrth wneud penderfyniadau, yn enwedig wrth reoli gwariant y llywodraeth. Roedd hyn yn golygu nad oedd yn fodlon gadael i’r wlad gymryd rhan mewn rhyfeloedd drud ar y cyfandir. Dull hollol wahanol oedd hwn i ddull mwy mentrus Dudley, oedd yn ffafrio ymyrryd yn y rhyfeloedd yn Ewrop. Roedden nhw’n wahanol o ran eu safbwyntiau crefyddol hefyd. Roedd Cecil yn Brotestant cymedrol, tra oedd Dudley yn Biwritan. (I ddysgu am y gwahaniaethau rhwng Protestaniaid a Phiwritaniaid, gweler tudalen 56.) Byddai gwŷr llys eraill yn cael eu llusgo i mewn i gystadlaethau fel hyn ac weithiau roedden nhw’n cael eu gorfodi i gefnogi’r naill garfan yn erbyn y llall.

GWEITHGAREDDAU





1  Copïwch a llenwch y tabl hwn gan ddefnyddio’r wybodaeth yn yr adran a’r hyn rydych chi’n ei wybod am y pwnc.









	 

	Sut defnyddiodd Elisabeth y nodwedd hon i gadw rheolaeth ac awdurdod dros aelodau ei Chyfrin Gyngor a’i chynghorwyr?






	Y Llys Brenhinol

	 






	Defnyddio nawdd

	 






	Datblygu carfanau

	 










2  Pa wybodaeth mae Ffynhonnell E yn ei rhoi am ddull Elisabeth o lywodraethu?



3  Esboniwch pam datblygodd carfanau o amgylch William Cecil a Robert Dudley oedd yn cystadlu â’i gilydd.

Cwestiwn ymarfer


Astudiwch Ddehongliad 2. I ba raddau rydych chi’n cytuno â’r dehongliad hwn fod Elisabeth wedi cadw rheolaeth dros ei gweinidogion drwy roi swyddi a ffafrau iddyn nhw? (I gael arweiniad, gweler tudalennau 113–114.)

Y Cyfrin Gyngor a’i gynghorwyr


Un o’r dulliau pwysicaf o reoli’r wlad yn ystod teyrnasiad Elisabeth oedd drwy’r Cyfrin Gyngor. Corff o gynghorwyr a gweinidogion oedd hwn, wedi’u penodi gan y frenhines, i’w helpu i reoli. Roedd Cyfrin Gynghorwyr yn cael eu dewis o blith aelodau o ddosbarth y pendefigion a’r bonedd, ac archesgobion weithiau. O fewn ychydig fisoedd ar ôl dod yn frenhines, roedd Elisabeth wedi penodi 19 o ddynion i’w Chyfrin Gyngor. Er mwyn creu teimlad o barhad, roedd dros eu hanner nhw wedi bod yn aelodau o Gyfrin Gyngor Mari I, fel Syr Thomas Cheney a Syr William Petre.


Byddai’r Cyngor yn cwrdd yn rheolaidd: ddwywaith neu dair gwaith yr wythnos fel arfer yn gynnar yn nheyrnasiad Elisabeth, ond yn fwy rheolaidd yn ddiweddarach yn ei theyrnasiad a phan oedd angen ymdrin â mater penodol. Digwyddodd hyn un tro yn 1562 pan oedd bywyd y frenhines mewn perygl oherwydd iddi ddal y frech wen, ac roedd rhaid i’r Cyngor drafod materion yn ymwneud ag olyniaeth. Digwyddodd argyfwng arall ar ôl i Mari, Brenhines y Sgotiaid ffoi o’r Alban i Loegr yn 1568. Cododd hyn bryderon am gynllwyn Catholig posibl i geisio rhoi ei chyfnither Gatholig ar yr orsedd yn lle Elisabeth (gweler tudalen 61).


Dim ond ar adegau prin byddai Elisabeth yn mynychu cyfarfodydd y Cyngor a doedd dim rhaid iddi dderbyn y cynghorion roedd y Cyngor yn eu cynnig iddi, er nad oedd hi’n eu hanwybyddu’n llwyr yn aml. Roedd gan y cyngor nifer o brif swyddogaethau ac aelodau unigol y Cyfrin Gyngor oedd yn cyflawni ei ddyletswyddau (gweler Ffigur 1.2).

Ffigur 1.2: Rolau a swyddogaethau’r Cyfrin Gyngor

Dehongliad 3: Barn am swyddogaeth y Cyfrin Gyngor gan yr hanesydd John Warren yn ei lyfr Elizabeth I: Meeting the Challenge: England 1541–1603, gafodd ei gyhoeddi yn 2001


Ei brif swyddogaeth oedd cynghori’r Frenhines, gweinyddu’r deyrnas a gweithredu’r penderfyniadau oedd yn cael eu gwneud gan y Frenhines a’r Cyngor. Gan fod ei brif Gynghorwyr yn benaethiaid ar adrannau’r wladwriaeth, ac yn gyfrifol am y cyllid brenhinol, y llysoedd barn a diogelwch gwladol, doedd hi ddim yn syndod fod ganddyn nhw dipyn o ddylanwad. … Fodd bynnag, doedd y Cyngor ddim yn gorff unedig na digyfnewid. Er bod teimlad cryf o barhad ymysg y rhai oedd yn dal swyddi allweddol, efallai fod cystadleuaeth rhwng carfanau wedi lleihau ei bwysigrwydd.

GWEITHGAREDD


Pa mor bwysig oedd y Cyfrin Gyngor i Elisabeth wrth lywodraethu’r wlad?

Cwestiwn ymarfer


Astudiwch Ddehongliad 3. I ba raddau byddech chi’n cytuno â’r dehongliad hwn, sef ei bod yn bosibl fod cystadleuaeth rhwng carfanau yn y Cyfrin Gyngor wedi lleihau ei bwysigrwydd? (I gael arweiniad, gweler tudalennau 113–114.)

Aelodau pwysig o’r Cyfrin Gyngor yn ystod teyrnasiad Elisabeth

Syr William Cecil (1520–98, cafodd ei wneud yn Arglwydd Burghley yn 1571)

Roedd Cecil yn Brotestant cymedrol, ac wedi bod yn aelod o’r Cyfrin Gyngor yn ystod teyrnasiad Edward VI. Yn ystod teyrnasiad Mari, cafodd ei benodi gan y Dywysoges Elisabeth i ofalu am ei materion hi. Ar ôl iddi ddod yn frenhines yn 1558, fe wnaeth Elisabeth benodi Cecil yn ysgrifennydd gwladol iddi. Fel ei phrif gynghorydd, Cecil oedd yn rheoli cyfarfodydd y senedd (gweler tudalen 18) ac ef oedd y cysylltiad rhwng y frenhines a’r senedd. Yn 1572 cafodd ei benodi’n arglwydd drysorydd a’i roi’n gyfrifol am gyllid y llywodraeth. Gwasanaethodd ef Elisabeth fel cynghorydd a swyddog ffyddlon am dros 40 mlynedd tan ei farwolaeth yn 1598.


[image: ]







[image: ]


Robert Dudley (1537–88, cafodd ei wneud yn Iarll Caerlŷr yn 1564)

Piwritan oedd Dudley, ac roedd wedi bod yn ffrind agos i Elisabeth pan oedd hi’n blentyn. Yn ystod teyrnasiad Mari roedd wedi ymladd yn erbyn y Ffrancwyr, ac yn 1558 daeth yn rhan o Lys Brenhinol y frenhines newydd; cafodd ei benodi i’r Cyfrin Gyngor yn 1562. Oherwydd ei fod yn gyfaill agos i Elisabeth, roedd sôn eu bod nhw’n cael perthynas. Yn 1564 fe wnaeth Elisabeth ei benodi ef yn Iarll Caerlŷr, ac yn 1585 cafodd ei wneud yn gadlywydd y fyddin a’i anfon i’r Iseldiroedd. Ar ôl methu cyd-dynnu â’i gadfridogion, daeth yn ôl i Loegr, lle bu farw’n fuan wedyn yn 1588. Doedd e ddim ar delerau da â Cecil ac roedd yn cystadlu ag ef fel cynghorydd i’r frenhines.

Syr Christopher Hatton (1540–91)

Roedd Hatton yn Brotestant cymedrol. Cafodd ei benodi’n is-siambrlen yr osgordd ac yn aelod o’r Cyfrin Gyngor yn 1557. Daeth yn rhan o lys Elisabeth yn 1561 a dod yn gyfrifol am drefnu teithiau’r frenhines. Yn 1587, cafodd swydd arglwydd ganghellor, gan ddal y swydd tan ei farwolaeth yn 1591.

Ffynhonnell F: Rhan o’r cyfarwyddiadau roddodd Elisabeth i William Cecil wrth ei benodi’n aelod o’r Cyfrin Gyngor ym mis Tachwedd 1558


Mae gennyf y farn hon ohonoch chi, na fyddwch chi’n cael eich llygru gan unrhyw rodd, y byddwch chi’n ffyddlon i’r wladwriaeth, a heb ystyried fy ewyllys preifat, y byddwch chi’n rhoi’r cyngor gorau imi; os gwyddoch chi unrhyw beth sydd i’w ddatgan wrthyf yn gyfrinachol, byddwch yn dweud wrthyf i’n unig a byddaf yn ei gadw’n gyfrinachol.

Syr Francis Walsingham (1532–90, cafodd ei urddo’n farchog yn 1577)

Roedd Walsingham yn Biwritan selog. Roedd wedi cael addysg dda ym mhrifysgolion Caergrawnt a Padua, yn yr Eidal. Yn 1568, dechreuodd weithio i’r llywodraeth ac yn 1570, oherwydd ei fod yn gallu siarad ieithoedd Ewropeaidd, cafodd ei benodi’n llysgennad ym Mharis. Yn 1573, cafodd ei wneud yn ysgrifennydd gwladol gyda chyfrifoldeb arbennig dros faterion tramor. Cafodd ei roi’n gyfrifol am gwasanaeth cudd Elisabeth a threfnodd rwydwaith o ysbiwyr y llywodraeth gan eu gosod ledled Ewrop. Yn 1586, daeth o hyd i gynllwyn i lofruddio Elisabeth, ac roedd ei chyfnither, Mari, Brenhines y Sgotiaid, yn rhan ohono (gweler tudalen 73).

Robert Devereux, 2il Iarll Essex (1567–1601)




[image: ]




Piwritan oedd Essex. Daeth yn rhan o’r llys brenhinol am y tro cyntaf yn 1584 a chafodd ei benodi’n aelod o’r Cyfrin Gyngor yn 1593. Cafodd brofiad milwrol wrth ymladd yn Ffrainc, Sbaen a’r Iseldiroedd. Yn ddiweddarach, rhoddodd Elisabeth ef yn gyfrifol am ymosodiadau ar Sbaen ac Iwerddon. Roedd yn aml yn ffraeo ag Elisabeth, ac yn 1601 cafodd ei ddienyddio am frad oherwydd ei fod yn rhan o gynllwyn i gael gwared ar rai o gynghorwyr y frenhines.

Robert Cecil (1563–1612)

Protestant oedd Robert, ac roedd yn ail fab i William Cecil, Arglwydd Burghley. Gyda help dylanwad ei dad, cymerodd Cecil ddyletswyddau Walsingham ar ôl i hwnnw farw yn 1590. Cafodd ei benodi i’r Cyfrin Gyngor yn 1591. Ef oedd yn gyfrifol am oruchwylio’r trefniadau ar gyfer olyniaeth Iago VI o’r Alban yn frenin ar ôl marwolaeth Elisabeth yn 1603.

GWEITHGAREDDAU





1  Copïwch a llenwch y tabl isod gan ddefnyddio’r wybodaeth ar dudalennau 12–13 a’r hyn rydych chi’n ei wybod am y pwnc hwn.









	 

	Teitl

	Crefydd

	Dyddiad penodi i’r Cyfrin Gyngor

	Swydd(i) yn y Cyfrin Gyngor

	Enghraifft o waith a wnaeth pan oedd yn aelod o’r Cyfrin Gyngor






	William Cecil

	 

	 

	 

	 

	 






	Robert Dudley

	 

	 

	 

	 

	 






	Christopher Hatton

	 

	 

	 

	 

	 






	Francis Walsingham

	 

	 

	 

	 

	 






	Robert Devereux

	 

	 

	 

	 

	 






	Robert Cecil

	 

	 

	 

	 

	 










2  Gan ddefnyddio eich tabl wedi’i lenwi, esboniwch pa mor bwysig oedd aelodau’r Cyfrin Gyngor wrth helpu Elisabeth i lywodraethu Cymru a Lloegr.



3  Astudiwch Ffynhonnell F. Pa nodweddion roedd Elisabeth yn disgwyl eu gweld yn aelodau ei Chyfrin Gyngor?

Cwestiwn ymarfer


Pam roedd William Cecil, Arglwydd Burghley, yn arwyddocaol yn ystod teyrnasiad Elisabeth? (I gael arweiniad, gweler tudalen 111.)

Llywodraeth leol yng Nghymru


Yn ystod yr unfed ganrif ar bymtheg, roedd teithio a chyfathrebu yn digwydd yn araf. Roedd hi’n gallu cymryd dyddiau lawer i negeseuon o Lundain gyrraedd rhannau pellaf y deyrnas. Doedd y frenhines ddim yn teithio’n rhy bell o Lundain. Roedd hi’n ymddiried mewn criw o swyddogion ac yn dibynnu arnyn nhw felly i sicrhau bod ei theyrnasiad yn cael ei barchu, a bod cyfraith a threfn yn cael eu cynnal. Heb swyddogion fel hyn, fyddai Elisabeth ddim wedi gallu rheoli’r wlad yn effeithiol.


Cyngor Cymru a’r Gororau


Roedd llywodraeth leol yng Nghymru yn cael ei gweinyddu mewn ffordd ychydig yn wahanol i’r hyn oedd yn digwydd yn Lloegr. Cyngor Cymru a’r Gororau oedd y corff oedd yn gyfrifol am weithredu pŵer brenhinol yng Nghymru. Pennaeth y Cyngor oedd yr Arglwydd Lywydd ac roedd ei bencadlys ef yn Llwydlo (gweler Ffigur 1.3). Y ddau Arglwydd Lywydd amlycaf yn ystod teyrnasiad Elisabeth oedd:





•  Syr Henry Sidney (oedd yn y swydd o 1560–86)



•  Henry Herbert, ail Iarll Penfro (oedd yn y swydd o 1586–1601).





Roedd Dirprwy Raglaw a chyngor o 20 aelod oedd wedi cael eu henwebu gan y goron yn cynorthwyo’r Llywydd. Roedden nhw’n cynnwys aelodau o’r osgordd frenhinol, rhai o esgobion esgobaethau Cymru a rhai barnwyr o Lys y Sesiwn Fawr.


Roedd gan y Cyngor awdurdod dros dair sir ar ddeg Cymru a’r siroedd ar y ffin, sef Henffordd, Caerloyw, Caerwrangon (Worcester), Swydd Amwythig a Swydd Gaer. Roedd yn gyfrifol am ddau faes llywodraeth leol – gweinyddu a chyfiawnder.


Roedd y Cyngor yn gwasanaethu fel cynrychiolydd lleol y Goron, yn sicrhau bod cyfarwyddiadau’r frenhines a’r Cyfrin Gyngor yn cael eu gweithredu yn yr ardaloedd lleol, bod cyfraith a threfn yn cael eu gorfodi a bod cyfiawnder yn cael ei weinyddu. Hwn oedd y llys uchaf yng Nghymru a’r Gororau. Roedd yn clywed achosion sifil a throseddol, gan gynnwys pob achos oedd yn ymwneud â llofruddiaeth, ffeloniaeth, môr-ladrad, dryllio a gweithredoedd oedd yn debygol o darfu ar yr heddwch.

Ffynhonnell FF: ‘Cyfarwyddiadau’ Brenhinol 1574, wedi’u dyfynnu yn A History of Wales, 1485–1660 gan Hugh Thomas


Roedden nhw’n cydnabod pwysigrwydd y Cyngor ar gyfer:


… parhad tawelwch a llywodraethu da dros y bobl a’r trigolion o fewn Dominiwn a Thywysogaeth Cymru ac yn ei Gororau hefyd.

Llys y Sesiwn Fawr


Canlyniad Deddfau Uno 1536 ac 1543 oedd fod Cymru wedi dod yn ffurfiol o dan reolaeth wleidyddol Lloegr. Cafodd system gyfreithiol Lloegr ei gorfodi ar Gymru, ac wrth addasu model Brawdlysoedd Lloegr, cafodd Llys Sesiwn Fawr newydd ei gyflwyno ledled y Dywysogaeth. Cafodd deuddeg o dair sir ar ddeg Cymru (pob un ond sir Fynwy) eu rhannu’n bedair cylchdaith llys:





•  Cylchdaith Caer (yn cynnwys siroedd Fflint, Dinbych a Maldwyn)



•  Cylchdaith Gogledd Cymru (siroedd Môn, Arfon a Meirionnydd)



•  Cylchdaith Brycheiniog (siroedd Brycheiniog, Morgannwg a Maesyfed)



•  Cylchdaith Caerfyrddin (siroedd Caerfyrddin, Aberteifi a Phenfro)





Byddai Barnwyr Cylchdaith yn mynd o amgylch pob cylchdaith, gan gynnal sesiynau ddwywaith y flwyddyn ym mhob sir. Roedden nhw’n ymdrin â phob trosedd ddifrifol, gan gynnwys brad, llofruddiaeth, ffeloniaeth, terfysg a chribddeiliaeth (extortion). Bu’r llysoedd hyn yn gweithredu bron heb newid tan iddyn nhw gael eu diddymu yn 1830.

Ffynhonnell G: Fe wnaeth Rhys Meurug, y bonheddwr a’r hanesydd o Gymru, roi sylwadau am y gwelliant o ran llywodraeth a chyfiawnder ar ôl y Deddfau Uno yn ei lyfr A Booke of Glamorganshire Antiquities, gafodd ei orffen yn 1578


Nawr, ers i Gymru fod fel hyn, wedi’i galluogi gan y Brenin graslon Harri VIII i ddefnyddio cyfreithiau Lloegr, ac felly wedi’i huno â’r wlad honno, ac felly wedi dod yn rhan o frenhiniaeth, sef y ffurf fwyaf sicr, fwyaf sefydlog a gorau ar lywodraeth, mae hi wedi’i diogelu rhag y peryglon oedd yn bodoli o’r blaen; oherwydd nawr mae bywyd a marwolaeth, tiroedd a nwyddau yng ngofal y frenhiniaeth hon, ac nid ym mhleser y deiliad.

Ffigur 1.3: Sut roedd Cymru’n cael ei llywodraethu yn ystod cyfnod Elisabeth

Y Frenhines


Gweinyddiaeth


Cyfiawnder


Senedd (i Gymru a Lloegr)


Roedd Deddfau Uno 1536 ac 1543 yn caniatáu 27 AS i Gymru. Byddai 14 ohonyn nhw yn cynrychioli siroedd ac 13 yn cynrychioli bwrdeistrefi. Rhoddon nhw lais i Gymru yn y Senedd.


Llys Siambr y Seren (i Gymru a Lloegr)


Y llys mwyaf grymus yn y wlad.


Y Cyfrin Gyngor (i Gymru a Lloegr)


Roedd hwn yn cynnwys cynghorwyr pwysicaf y frenhines.


Llys y Sesiwn Fawr (i Gymru’n unig)


Hwn oedd y llys ar gyfer 13 sir Cymru ac roedd yn debyg i’r Brawdlysoedd yn Lloegr.


Cyngor Cymru a’r Gororau (i Gymru’n unig)


Ei bennaeth oedd yr Arglwydd Lywydd, gyda chymorth Dirprwy Lywydd


Llys Chwarter (i Gymru a Lloegr)


Roedd hwn yn cael ei redeg gan ynadon heddwch


Strwythur swyddogion llywodraeth leol


Arglwydd Lywydd Cyngor Cymru a’r Gororau


Dirprwy Lywydd


Dirprwy Raglaw


Siryf


Ynad Heddwch

GWEITHGAREDDAU





1  Pa mor bwysig oedd Cyngor Cymru a’r Gororau o ran llywodraethu Cymru?



2  Astudiwch Ffynonellau FF a G. A wnaeth y Deddfau Uno helpu i sefydlu awdurdod brenhinol dros Gymru?

Y Dirprwy Raglaw


Roedd Llywydd y Cyngor hefyd yn gwasanaethu fel Arglwydd Raglaw pob un o siroedd Cymru ac roedd y Dirprwy Raglaw yn gweithio o dan ei awdurdod. Tirfeddiannwr cyfoethog oedd yn gwneud y swydd, a byddai o leiaf un yn cael ei benodi ym mhob un o siroedd Cymru. Roedden nhw’n gyfrifol am reoli’r milisia lleol gan sicrhau bod eu hardal wedi’i hamddiffyn yn dda, a bod gwirfoddolwyr wedi cael eu hyfforddi’n iawn. Roedden nhw hefyd yn goruchwylio gwaith ynadon heddwch ac yn rhoi gwybod i’r Arglwydd Lywydd am ddigwyddiadau yn eu hardal.


Y siryf


Roedd siryf gan bob sir. Gwaith y siryf oedd edrych ar ôl materion cyfreithiol, fel penodi rheithgorau a’u rhoi ar eu llw, dod â charcharorion i’r llys a helpu i gasglu trethi. Roedd swydd y siryf wedi dechrau yn yr Oesoedd Canol, ond erbyn yr unfed ganrif ar bymtheg roedd y swydd yn llai pwysig ac roedd llawer o gyfrifoldebau wedi cael eu trosglwyddo i swyddogion eraill, fel y Dirprwy Raglaw ac ynadon heddwch.


Ynadon heddwch


Ynadon heddwch oedd yn gwneud y gwaith go iawn o gynnal cyfraith a threfn ar lefel leol. Roedd rhwng 30 a 60 ohonyn nhw ym mhob sir ac fel arfer, gwŷr bonheddig cyfoethog o gefn gwlad oedden nhw. Doedden nhw ddim yn cael eu talu, ond roedden nhw’n gwneud eu gwaith oherwydd eu bod yn ei gweld hi’n ddyletswydd arnyn nhw. Roedd hefyd yn rhoi pŵer a statws iddyn nhw yn eu cymuned. Yn ystod teyrnasiad Elisabeth cawson nhw lawer mwy o waith i’w wneud. Yn ogystal ag eistedd fel ynadon yn y llysoedd chwarter, oedd yn gweinyddu cyfiawnder am droseddau llai, cawson nhw dasgau ychwanegol, sef gwneud yn siŵr bod priffyrdd yn cael eu cynnal a’u cadw, a gweinyddu cymorth cyfraith y tlodion i bobl ddi-waith (gweler Ffigur 1.4). Roedd is-swyddogion fel cwnstabl y plwyf a goruchwyliwr y tlodion yn eu helpu.

Ffigur 1.4: Dyletswyddau ynad heddwch

•  Llenwi dogfennau cyfreithiol er mwyn trefnu prentisiaethau i fechgyn ifanc gael dechrau gweithio mewn crefft


•  Trefnu gwaith cwnstabl y plwyf


•  Eistedd fel ynadon yn y llysoedd chwarter, oedd yn cael eu cynnal bob tri mis ac yn delio â mân droseddau


•  Gosod prisiau a chyflogau; gwirio pwysau a mesurau gan fasnachwyr siopau a marchnadoedd, a gan dafarnwyr er mwyn eu hatal rhag twyllo


•  Gofalu am y tlodion a rhoi trwyddedau i bobl oedd ag angen cardota.

Ffynhonnell NG: Enghreifftiau o waith ynadon heddwch wedi’u codi o gofnodion Llysoedd Chwarter gafodd eu cynnal yng ngorllewin swydd Efrog yn ystod 1597–98


Mae’n orchymyn na chaiff unrhyw fragwyr yn yr ardal hon fragu unrhyw gwrw sydd i’w werthu am bris uwch na cheiniog y chwart, oni bai fod ganddyn nhw drwydded arbennig gan Ynad Heddwch. Mae’r briffordd o Leeds i Wikebrigg mewn cyflwr gwael iawn ac yn rhwystr mawr i bob un o ddeiliaid ei Mawrhydi sy’n teithio ar ei hyd. Felly mae’r Ynadon sydd yma’n bresennol yn gorchymyn i bob person sy’n byw ar dir yn Leeds anfon gweithwyr i drwsio’r briffordd cyn 25 Awst.

Is-swyddogion


Roedd gallu cynnal cyfraith a threfn yn dibynnu ar gael y gymuned i’w phlismona ei hun, o dan gyfarwyddyd yr ynad heddwch. Er mwyn helpu gyda’r dyletswyddau plismona o ddydd i ddydd, roedd yr ynad heddwch yn penodi nifer o is-swyddogion.


Cwnstabl y plwyf a’r gwyliwr nos


Byddai cwnstabl y plwyf yn cael ei benodi o blith y masnachwyr neu hwsmyn (ffermwyr) oedd yn byw yn yr ardal. Roedd disgwyl iddyn nhw wneud y swydd ddi-dâl am flwyddyn ac roedden nhw’n cael amrywiaeth o ddyletswyddau i’w gwneud o dan oruchwyliaeth fanwl yr ynad heddwch (gweler Ffigur 1.5). Yn y trefi roedd y gwyliwr nos yn eu helpu gyda’u dyletswyddau. Byddai’r gwyliwr yn patrolio’r strydoedd gyda’r nos, ac yn cadw llygad am droseddwyr.





[image: ]

Ffigur 1.5: Cyfrifoldebau cwnstabl y plwyf

•  Atal tresmasu a photsio


•  Corlannu gwartheg a defaid coll


•  Cadw’r heddwch ac arestio’r rhai oedd yn torri’r gyfraith


•  Cadw trefn mewn tafarnau


•  Cadw llygad am grwydriaid


•  Cosbi pobl trwy ddulliau fel chwipio

Goruchwyliwr y tlodion


Er mwyn helpu i weinyddu cymorth i’r tlodion, byddai ynadon heddwch yn penodi goruchwyliwr y tlodion. Ei swydd oedd trefnu a chasglu treth leol (o’r enw treth y tlodion), gan bawb yn y plwyf, a dosbarthu’r arian hwn i’r rhai oedd â’r angen mwyaf am gymorth ac elusen. Daeth y swydd hon yn bwysicach yn ystod teyrnasiad Elisabeth oherwydd bod nifer y bobl ddi-waith wedi codi hefyd. Heb y corff hwn o swyddogion amatur, y rhan fwyaf ohonyn nhw yn ddi-dâl, fyddai llywodraeth leol ddim wedi gallu gweithredu’n effeithiol yn ystod oes Elisabeth.

GWEITHGAREDDAU





1  Esboniwch y gwahaniaethau rhwng swyddogaeth a chyfrifoldebau’r ynad heddwch a chwnstabl y plwyf.



2  ‘Heb gorff o swyddogion amatur, y rhan fwyaf ohonyn nhw yn ddi-dâl, fyddai llywodraeth leol ddim wedi gallu gweithredu’n effeithiol yn ystod oes Elisabeth.’ I ba raddau rydych chi’n cytuno â’r gosodiad hwn?



3  Pa mor ddefnyddiol yw Ffynhonnell NG i hanesydd sy’n astudio gwaith ynadon heddwch yn ystod y cyfnod hwn?

Cwestiwn ymarfer


Esboniwch y cysylltiadau rhwng unrhyw DRI o’r canlynol:





•  Siryf



•  Ynad heddwch



•  Cwnstabl y plwyf



•  Goruchwyliwr y tlodion.


(I gael arweiniad, gweler tudalen 112.)

Rôl y senedd



Yn ystod teyrnasiad Elisabeth, roedd y senedd yn gorff llawer llai pwerus nag yw heddiw. Roedd yn cwrdd dim ond pan fyddai’r frenhines yn ei galw, ac roedd yn gorffen cwrdd pan fyddai hi’n dweud wrthi am gau. Yn ystod teyrnasiad hir Elisabeth, dim ond deg senedd wnaeth gyfarfod, a hynny 13 gwaith. Am 26 o flynyddoedd, nid oedd unrhyw sesiynau o’r senedd o gwbl. Fel arfer, rheswm ariannol oedd y prif reswm dros alw’r senedd. Roedd ar Elisabeth angen i’r senedd ganiatáu arian o’r trethi i dalu am redeg y wlad neu am ei hamddiffyn (gweler Tabl 1.1).


Roedd y senedd yn cynnwys dau gorff:





•  Tŷ’r Arglwyddi: corff anetholedig o ryw 100 o arglwyddi, esgobion a barnwyr



•  Tŷ’r Cyffredin: roedd yn cynnwys tua 450 aelod seneddol (ASau) oedd yn cael eu hethol gan dirfeddianwyr cefnog; ar y cyfan, boneddigion, bwrdeisiaid (masnachwyr) a rhai cyfreithwyr oedd yr aelodau; roedd dau AS o bob sir a dau o bob tref bwysig yn y sir.





Dim ond pan oedd angen iddi alw’r senedd byddai Elisabeth yn gwneud hynny. Dyma’r rhesymau am hyn fel arfer:





•  roedd hi’n brin o arian a dim ond gan y senedd roedd y pŵer i godi arian drwy’r trethi a rhoi’r arian i’r Goron



•  roedd angen iddi basio Deddfau Seneddol



•  roedd hi eisiau cael cefnogaeth a chyngor yr ASau a’r arglwyddi ar faterion pwysig.

GWEITHGAREDDAU


Defnyddiwch y wybodaeth yn Nhabl 1.1 i’ch helpu i ateb y cwestiynau canlynol.





1  Beth oedd y rheswm mwyaf poblogaidd dros alw senedd yn ystod teyrnasiad Elisabeth?



2  Beth oedd y prif broblemau roedd llywodraeth Elisabeth yn eu hwynebu?



3  Pa dystiolaeth sydd yna i awgrymu bod rhyfeloedd yn ddrud?

	Senedd

	Dyddiadau sesiynau

	Rhesymau dros alw’r senedd






	1559  

	25 Ionawr – 8 Mai

	

•  Trafod yr Ardrefniant Crefyddol wnaeth sefydlu’r Eglwys Brotestannaidd


•  Caniatáu trethi










	1563–67  

	12 Ionawr – 10 Ebrill 1563

30 Medi 1566 – 2 Ionawr 1567



	

•  Trafod gwrthryfel yn yr Alban


•  Caniatáu trethi


•  Penderfynu a ddylid cefnogi gwrthryfel Protestannaidd yn Ffrainc


•  Caniatáu trethi ychwanegol










	1571

	2 Ebrill – 29 Mai

	

•  Penderfynu beth i’w wneud â Mari, Brenhines y Sgotiaid, oedd wedi ffoi o’r Alban i Loegr yn 1568


•  Caniatáu trethi










	1572–82

	8 Mai – 30 Mehefin 1572

8 Chwefror – 15 Mawrth 1576


16 Ionawr – 18 Mawrth 1581



	

•  Pasio deddfau i ddelio â’r cynllwynion Catholig yn erbyn Elisabeth


•  Caniatáu trethi










	1584–85

	23 Tachwedd 1584 – 29 Mawrth 1585

	

•  Pasio deddfau i ddelio â chynllwynion yn erbyn y frenhines


•  Caniatáu trethi










	1586–87

	29 Hydref 1586 – 23 Mawrth 1587

	

•  Pasio deddfau yn erbyn Catholigion


•  Caniatáu trethi










	1589

	4 Chwefror – 29 Mawrth

	

•  Trafod y rhyfel yn erbyn Sbaen


•  Caniatáu trethi dwbl










	1593

	19 Chwefror – 10 Ebrill

	

•  Trafod y rhyfel yn Iwerddon


•  Caniatáu trethi triphlyg










	1597–98

	24 Hydref 1597 – 9 Chwefror 1598

	

•  Trafod y rhyfel yn Iwerddon


•  Caniatáu trethi triphlyg










	1601

	27 Hydref – 19 Rhagfyr

	

•  Ystyried yr olyniaeth


•  Caniatáu trethi triphlyg











Tabl 1.1: Seneddau Oes Elisabeth, 1559–1601



Rhyddid barn


Y frenhines oedd yn penodi Llefarydd Tŷ’r Cyffredin ac yn penderfynu pa bynciau fyddai’n cael eu trafod. Er bod rhyddid barn gan yr ASau, mewn egwyddor, i drafod beth bynnag roedden nhw eisiau ei drafod, gwnaeth Elisabeth hi’n glir mai’r Cyfrin Gyngor ac nid y senedd oedd yn cael trafod rhai pynciau penodol fel polisi tramor a chrefydd. Yn 1571, pan ofynnodd yr ASau i’r frenhines ystyried priodi, dywedodd hi wrthyn nhw nad oedd ganddyn nhw hawl i drafod materion oedd yn bersonol iddi hi. Aeth hi’n wyllt gacwn pan wnaeth y senedd drafod newidiadau i Eglwys Loegr yn 1587. Mynnodd hi fod yr ASau yn rhoi’r gorau i drafod y mater, a gorchmynnodd i bump AS gael eu harestio. Mewn achosion fel hyn, roedd Elisabeth yn barod i gyfyngu ar ryddid barn yn y senedd.


Trethiant a chyllid


Yn ystod cyfnod y Tuduriaid, roedd disgwyl i’r brenin neu’r frenhines dalu am gost rhedeg y wlad o’u harian eu hunain. Roedd yr incwm hwn yn dod o renti o’r ystadau a’r eiddo brenhinol, ac o dollau ar allforion a mewnforion. Yn aml roedd brenhinoedd a breninesau Tuduraidd yn brin o arian. Pan oedd hyn yn digwydd, roedd rhaid iddyn nhw ofyn i’r senedd ganiatáu arian ychwanegol iddyn nhw o’r trethi. Dim ond y senedd oedd â’r hawl i godi arian drwy drethiant. Gwaethygodd y sefyllfa yn ystod teyrnasiad Elisabeth oherwydd chwyddiant uchel oedd yn gwneud i brisiau godi, a’r ffaith fod y wlad wedi cymryd rhan mewn rhyfeloedd tramor drud, fel y gwrthdaro â Philip II a Sbaen (gweler tudalen 82).


Pan ddaeth Elisabeth yn frenhines yn 1558, roedd y llywodraeth mewn dyled fawr yn barod. Roedd y ddyled yn uchel ers teyrnasiad y Frenhines Mari, sef £227,000. Er mwyn ceisio cydbwyso’r cyfrifon, gweithiodd Elisabeth gyda William Cecil, un o’i gweinidogion pwysicaf, i roi rhaglen o arbedion economaidd ar waith. Cafodd cyflogau’r llys eu cyfyngu a chafodd y gwariant ar yr osgordd frenhinol ei dorri. Drwy orfodi amrywiaeth o arbedion, cafodd dyled Mari ei thalu, ond roedd y Goron yn dal i fod yn brin o arian ac roedd rhaid i’r senedd gael ei galw’n ôl bob hyn a hyn er mwyn rhyddhau cyllid.


Tyfodd baich trethiant lleol yn sydyn yn ystod teyrnasiad Elisabeth. Y siryf oedd yn gyfrifol am gasglu’r trethi’n lleol. Byddai’r arian yn cael ei ddefnyddio i dalu am gymorth i’r tlodion, rhywbeth ddaeth yn broblem gynyddol yn ystod diwedd yr unfed ganrif ar bymtheg (gweler tudalen 36). Hefyd, roedd angen arian i dalu am gynnal a chadw ffyrdd a phontydd, yr holl amddiffynfeydd a’r milisia lleol.

Ffynhonnell H: Ateb yr Arglwydd Geidwad i gais gan y Senedd am ryddid barn, 1593


O ran rhyddid barn, mae ei Mawrhydi’n fy ngorchymyn i ddweud na ddylai unrhyw ddyn ofni dweud ie neu na i fesurau. Ond dydy e ddim yno i siarad am bopeth sy’n dod i’w feddwl neu i awgrymu crefyddau a llywodraethau newydd. Dywedodd hi na fyddai unrhyw frenhines sy’n addas i reoli yn caniatáu rhywbeth mor ffôl.


[image: ]







[image: ]

Ffynhonnell I: Print o’r cyfnod yn dangos y Frenhines Elisabeth yn eistedd yn Nhŷ’r Arglwyddi, gydag ASau o Dŷ’r Cyffredin yn bresennol hefyd.

GWEITHGAREDDAU





1  Defnyddiwch Ffynhonnell I a’r hyn rydych chi’n ei wybod i esbonio swyddogaeth y senedd yn ystod y cyfnod hwn.



2  ‘Roedd y pŵer i ryddhau cyllid o’r trethi yn rhoi pŵer i’r senedd dros y frenhines.’ I ba raddau rydych chi’n cytuno â’r gosodiad hwn?

Cwestiwn ymarfer


I ba raddau mae Ffynhonnell H yn adlewyrchiad cywir o’r farn nad oedd gan ASau ryddid barn llwyr? (I gael arweiniad, gweler tudalennau 109–110.)

Bonedd Cymru


Yn ystod Oes Elisabeth datblygodd dosbarth y bonedd yn brif rym ym mywyd cymdeithasol a gwleidyddol Cymru. Roedd y bonedd yn dirfeddianwyr oedd yn hybu ffortiwn eu teuluoedd, ac yn cynyddu eu hystadau drwy drefnu priodasau gofalus, drwy brynu tiroedd a thrwy lenwi swyddi pwysig mewn llywodraeth leol fel swyddi’r Dirprwy Raglaw, y siryf a’r Ynad Heddwch. Wrth wneud hyn, daethon nhw’n bobl bwerus yn eu cymunedau oedd yn cael eu parchu.


Bydd y ddwy enghraifft ganlynol yn dangos pwysigrwydd bonedd Cymru yn ystod y cyfnod hwn.

Ffynhonnell J: George Owen o Henllys, bonheddwr a hanesydd o Gymru, yn ysgrifennu yn ei lyfr A Dialogue of the Government of Wales (1594)


Trwy hyn mae’r bobl wedi dod yn gyfoethog iawn, dynion bonheddig cefnog. Felly yn y wlad hon, pan ddaeth yn siroedd am y tro cyntaf [ar ôl Deddf Uno 1536] prin fod dau ŵr bonheddig fyddai’n gallu gwario dau gan punt yr un mewn tiroedd. Ond erbyn hyn mae rhai yn yr un sir sy’n derbyn gwerth pum can punt y flwyddyn, rhai’n cael tri chan punt, a llawer yn cael can punt mewn tir da. Felly nawr nid oes un sir yng Nghymru heb ddigon o wŷr bonheddig sy’n gallu gwario 100 punt y flwyddyn mewn tir da.

Syr John Wynn o Wydir (1553–1626)


Cafodd John ei eni yn 1553, yn fab i Morus Wynn o Wydir, tŷ yn Llanrwst yn nyffryn Conwy. Roedd John yn falch o hanes cyfoethog ei deulu. Ar ôl astudio’r gyfraith yn yr Inner Temple yn Llundain, daeth yn berchen ar ystâd Gwydir ar ôl i’w dad farw yn 1580. O dan ei reolaeth ofalus, daeth teulu Wynn yn un o deuluoedd mwyaf pwerus a dylanwadol gogledd Cymru.


Fel aelod amlwg o’r bonedd, roedd John yn gallu defnyddio ei safle cymdeithasol i lenwi swyddi pwysig mewn llywodraeth leol:





•  1588 ac 1603 – ef oedd siryf sir Gaernarfon



•  1589 ac 1601 – ef oedd siryf sir Feirionnydd



•  1586–87 – buodd yn AS dros Gaernarfon



•  1587 – buodd yn Ddirprwy Raglaw dros sir Gaernarfon



•  1608 – cafodd ei urddo’n farchog a daeth yn ‘Syr’ John Wynn



•  1608 – cafodd ei benodi’n aelod o Gyngor Cymru a’r Gororau



•  1611 – cafodd ei wneud yn farwnig.





Hefyd, roedd John Wynn yn ysgolhaig oedd yn gallu olrhain ei linach yn ôl i Owain Gwynedd, brenin Gwynedd (m. 1170). Fe wnaeth ef ganu clodydd ei linach yn ei lyfr ‘The History of the Gwydir Family’, gan orffen y gwaith hwn erbyn c.1614. Roedd yn noddi beirdd lleol, casglodd lyfrgell o lawysgrifau gwerthfawr, ac roedd yn arwain chwaeth a ffasiwn yn ei ardal. Aeth ati i ail-lunio Castell Gwydir yn dŷ ffasiynol yn arddull y Dadeni, ac ar ôl ei farwolaeth yn 1626, gadawodd arian i sefydlu ysgol ac ysbyty yn Llanrwst.




[image: ]

Ffynhonnell L: Portread o Syr John Wynn o Wydir gafodd ei beintio yn 1619

Ffynhonnell LL: Castell Gwydir yn Llanrwst, cartref y teulu Wynn






Catrin o Ferain (1534/5–1591)


Mae bywyd Catrin o Ferain yn un o’r enghreifftiau gorau o’r ffordd roedd priodasau gofalus yn cael eu defnyddio i gynyddu cyfoeth a statws cymdeithasol. Cafodd Catrin ei geni i un o deuluoedd bonedd Cymru, yn ferch i Tudur ap Robert Fychan o Ferain yn sir Ddinbych. Drwy ei mam, roedd hi’n wyres i Syr Roland Velville, un o feibion anghyfreithlon y Brenin Harri VII. Roedd hi’n ffodus ei bod hi’n dod o dras da, a defnyddiodd hi hyn yn ddiweddarach er mantais iddi ei hun. Priododd bedair gwaith gan ddod yn rhan o rai o’r teuluoedd bonedd gorau yng Ngogledd Cymru.





•  Roedd ei phriodas gyntaf â Siôn Salsbri (John Salusbury) (m.1566) oedd yn berchen ar ystâd gyfoethog Lleweni, y tu allan i Ddinbych.



•  Roedd ei hail briodas â Syr Richard Clough (Rhisiart Clwch) o Ddinbych (m.1570), masnachwr llwyddiannus a chefnog. Aeth ei ddiddordebau busnes ag ef i Antwerp a Hamburg lle bu’n gweithio i Syr Thomas Gresham, banciwr llewyrchus. Yn ddiweddarach fe wnaeth y ddau ddyn sefydlu Cyfnewidfa Stoc Llundain. Defnyddiodd Clough ei gyfoeth i godi Bachygraig ger Dinbych, y tŷ cyntaf i gael ei godi o frics yng Nghymru.



•  Roedd ei thrydedd briodas â Morys Wynn o Wydir ger Llanrwst (m.1580), tad Syr John Wynn o Wydir. Roedd teulu Wynn ar y pryd yn dod yn un o’r teuluoedd mwyaf pwerus yng ngogledd Cymru.



•  Roedd ei phedwaredd briodas ag Edward Thelwall o Blas y Ward yn Nyffryn Clwyd (m.1610).





Drwy’r priodasau hyn, cafodd Catrin chwech o blant, dau gan bob un o’r tri gŵr cyntaf. Mae llawer o’r hen deuluoedd yng Nghymru’n honni eu bod yn ei llinach hi a dyna pam mae hi weithiau’n cael ei galw’n ‘Fam Cymru’.

Ffynhonnell M: Paentiad o’r ddeunawfed ganrif yn dangos Bachygraig, y tŷ gododd Richard Clough yn 1567, sef y flwyddyn y priododd â Catrin. Ei nod oedd dangos cyfoeth, pŵer a statws bonedd Cymru.

Ffynhonnell N: Portread o Catrin o Ferain wedi’i beintio yn 1568. Mae gwisg ddu amdani ac mae ei llaw ar benglog, sy’n awgrymu ei bod hi’n galaru am farwolaeth un o’i gwŷr.

Cwestiwn ymarfer


Beth gallwch chi ei ddysgu gan Ffynonellau J ac M am fonedd Cymru yng nghyfnod Elisabeth? (I gael arweiniad, gweler tudalennau 107–108.)

GWEITHGAREDDAU





1  Beth mae Ffynhonnell J yn ei ddweud wrthych chi am ddatblygiad bonedd Cymru erbyn diwedd yr unfed ganrif ar bymtheg?



2  Astudiwch yrfa Syr John Wynn o Wydir, a oedd yn nodweddiadol o lawer o fonedd Cymru yng nghyfnod y Tuduriaid. Defnyddiwch y wybodaeth am fywyd Wynn a’r hyn rydych chi’n ei wybod i greu map meddwl sy’n dangos pwysigrwydd y bonedd yng nghymdeithas Cymru.



3  Ysgrifennwch erthygl goffa i Catrin o Ferain fu farw yn 1591. Defnyddiwch y pennawd:


MARWOLAETH MAM CYMRU – BYWYD RHYFEDDOL CATRIN O FERAIN

Casgliad: Pa mor llwyddiannus oedd llywodraeth Elisabeth I?


Roedd system llywodraeth y Tuduriaid yn un bersonol ac wedi’i seilio ar y brenin neu’r frenhines. Roedd brenin cryf neu frenhines gryf yn sicrhau llywodraeth gryf. Am y rhan fwyaf o’i theyrnasiad, Elisabeth oedd y frenhines gryf honno, yn enwedig yn ystod yr 1570au a’r 1580au, pan oedd hi’n teyrnasu yn anterth ei phŵer ac yn cael ei gwasanaethu gan gorff medrus o aelodau’r Cyfrin Gyngor a chynghorwyr yn y Llys Brenhinol. Hefyd roedd ei phoblogrwydd yn helpu i sicrhau bod ei swyddogion yn aros yn ffyddlon ac ufudd.


Roedd y llywodraeth ganolog ar ei mwyaf effeithiol pan oedd Elisabeth yn defnyddio ei phŵer noddi i gadw rheolaeth dros rai o aelodau ei Chyfrin Gyngor, ei chynghorwyr a’i phendefigion oedd yn rhy uchelgeisiol. Daeth hi’n fedrus wrth ymdrin â phendefigion anodd, ac roedd ei thymer wyllt yn aml yn ddigon i sicrhau bod ei swyddogion yn gwneud beth roedd hi’n ei ddisgwyl ganddyn nhw. Cadwodd hi reolaeth gymharol gadarn ar ei seneddau a manteisiodd ar ei phŵer i alw a diddymu’r senedd.


Ar y lefel leol, roedd rheolaeth Elisabeth yn dibynnu ar gorff ffyddlon o swyddogion amatur oedd yn gweithio’n ddi-dâl, gan gynnwys yr arglwydd raglaw a’i ddirprwy, ynadon heddwch, cwnstabl y plwyf a swyddogion eraill fel goruchwylwyr y tlodion. Heb gydweithrediad y swyddogion hyn oedd yn gweithio yn enw’r frenhines yn y rhanbarthau, fyddai penderfyniadau’r senedd ddim wedi cael eu gweithredu. Cyn belled â bod y swyddogion hyn yn gwneud eu dyletswyddau’n effeithiol, roedd cyfraith a threfn yn cael eu cynnal. Ar y lefel hon gweithiodd y llywodraeth yn dda yn ystod teyrnasiad Elisabeth, er bod gan lawer o’r swyddogion hyn fwy a mwy o waith i’w wneud.

Cwestiwn crynhoi


Nawr eich bod chi wedi cwblhau’r bennod hon, defnyddiwch y wybodaeth rydych chi wedi’i dysgu i ateb y cwestiwn synoptig canlynol.


‘Roedd Elisabeth yn frenhines boblogaidd oedd â rheolaeth gadarn wrth lywodraethu’r wlad.’ I ba raddau rydych chi’n cytuno â’r gosodiad hwn?


Efallai yr hoffech chi ystyried y ffactorau canlynol yn eich ateb:





1  poblogrwydd y frenhines



2  Y Llys Brenhinol



3  y Cyfrin Gyngor



4  y senedd



5  ac unrhyw ffactorau perthnasol eraill gallwch chi feddwl amdanyn nhw.

2 Ffyrdd o fyw’r tlawd a’r cyfoethog

Cwestiwn allweddol: Beth oedd y gwahaniaethau rhwng bywydau’r tlawd a’r cyfoethog yn oes Elisabeth?

Ffyrdd o fyw gwrthgyferbyniol y tlawd a’r cyfoethog


Roedd rhaniadau mawr yng nghymdeithas oes Elisabeth ac roedd system ddosbarth strwythuredig iawn oedd yn cadw pawb yn ei le. Roedd gwahaniaethau enfawr mewn safonau byw rhwng y rhai ar frig yr ysgol gymdeithasol – fel yr arglwyddi cyfoethog oedd yn berchen ar tua 17 y cant o’r holl dir oedd yn cael ei ffermio – a’r caledi a’r tlodi roedd y rhai ar waelod yr ysgol yn eu profi, fel y llafurwyr heb dir a heb sgiliau oedd yn aml ar fin llwgu. Tra oedd gan y cyfoethog ffordd o fyw oedd yn llawn braint a chyfoeth, y gwrthwyneb oedd yn wir am y llafurwyr tlawd. Roedden nhw’n dibynnu ar gyflogau isel ac yn aml roedden nhw’n ei chael hi’n anodd dod o hyd i arian i dalu eu rhent. Heb arian wedi’i gynilo i’w helpu nhw i oroesi drwy adegau gwael, roedd y posibilrwydd o dlodi neu fod yn ddigartref yn fygythiad parhaus.

Ffigur 2.1: Y strwythur cymdeithasol yng Nghymru a Lloegr yn oes Elisabeth






Y strwythur cymdeithasol yn oes Elisabeth


Roedd y teuluoedd hynny ar lefelau isaf y strwythur cymdeithasol yn ei chael hi’n anodd goroesi ac mae wedi cael ei amcangyfrif bod rhwng 20 y cant a 30 y cant o’r boblogaeth bron â llwgu. Yn aml roedd digwyddiadau fel cynaeafau gwael, prisiau’n codi a newidiadau oherwydd cyflogaeth dymhorol yn ddigon i wneud i’r grwpiau hyn ddechrau teimlo effeithiau tlodi. Oherwydd hyn roedden nhw’n mynd yn gardotwyr, a daeth y mater hwn i greu pryder mawr yn ystod teyrnasiad Elisabeth.


Un ffynhonnell o wybodaeth i haneswyr oes Elisabeth yw cofnodion pobl oedd yn byw ar y pryd ac yn ysgrifennu am fywyd bod dydd yn ail hanner yr unfed ganrif ar bymtheg. Un o’r rhain oedd William Harrison. Roedd yn glerigwr o Essex, ac fe deithiodd o gwmpas de Lloegr yn ystod yr 1570au gan gyflwyno ei ganfyddiadau mewn llyfr o’r enw The Description of England. Cafodd y llyfr ei gyhoeddi yn 1577 (gweler Ffynhonnell A). Roedd Thomas Nash yn sylwebydd cymdeithasol arall. Ysgrifennodd ef am sut roedd cymdeithas wedi’i strwythuro yn Lloegr yn oes Elisabeth (gweler Ffynhonnell B).

Ffynhonnell A: Adroddiad ar y strwythur cymdeithasol wedi’i roi gan William Harrison yn ei lyfr The Description of England, 1577


Rydyn ni yn Lloegr yn rhannu ein pobl yn bedwar math: gwŷr bonheddig, dinasyddion neu fwrdeisiaid (pobl y dref), iwmyn (ffermwyr) a llafurwyr (gweithwyr fferm).


[image: ]







[image: ]


Ffynhonnell B: Yn 1593, ysgrifennodd y dychanwr Thomas Nash sylw doniol i ddangos sut roedd cymdeithas wedi’i threfnu


Yn Llundain, mae’r cyfoethog yn edrych i lawr ar y tlawd. Mae’r gŵr llys yn edrych i lawr ar ŵr y dref. Mae gŵr y dref yn edrych i lawr ar ŵr y wlad. Mae’r masnachwr yn edrych i lawr ar yr adwerthwr. Mae’r perchennog siop yn edrych i lawr ar y crefftwr. Mae’r crefftwr gorau yn edrych i lawr ar y crefftwr gwaethaf. Mae’r crydd yn edrych i lawr ar y cobler. Mae’r cobler yn edrych i lawr ar ddyn y certi.

GWEITHGAREDDAU





1  Esboniwch pam roedd haenau isaf cymdeithas oes Elisabeth mewn perygl o hyd o orfod byw mewn tlodi.



2  Astudiwch Ffigur 2.1 ar dudalen 23 a Ffynhonnell A. Defnyddiwch y wybodaeth hon i ddisgrifio sut roedd cymdeithas wedi’i rhannu yn ystod oes Elisabeth.





[image: ]





Ffordd o fyw’r cyfoethog


Yn ystod teyrnasiad hir Elisabeth, fe wnaeth llawer o dirfeddianwyr ychwanegu at eu cyfoeth. Roedd rhai wedi prynu tir yn yr 1530au ar ôl diddymu’r mynachlogydd gan Harri VIII, tir roedden nhw nawr yn ei osod ar rent. Roedd rhai wedi addasu i’r newidiadau amaethyddol newydd, ac wedi rhoi’r gorau i drin y tir er mwyn ffermio defaid gan fod hynny’n fwy proffidiol. Roedd eraill wedi dechrau ecsbloetio’r adnoddau mwynol ar eu tir drwy gloddio am lo, plwm a mwyn haearn. Yn ogystal â’r dulliau hyn, roedd y dull traddodiadol o gynyddu maint eu tiroedd yn dal yn bosibl, sef drwy briodi merch tirfeddiannwr cefnog. Byddai priodferch fel hyn yn dod â gwaddol mawr gyda hi, a gallai hynny gynnwys tir hefyd.


Cartrefi


Defnyddiodd llawer o’r tirfeddianwyr hyn eu cyfoeth ychwanegol i ail-lunio eu cartrefi neu i godi tai newydd mawr. Roedd tai fel hyn wedi’u llenwi â’r dodrefn a’r ffitiadau diweddaraf, ac roedd paentiadau cain a thapestrïau drud dros y waliau i gyd. Oherwydd bod nifer mawr o dai newydd wedi cael eu codi yn ystod y cyfnod hwn, mae rhai haneswyr wedi rhoi’r enw ‘Yr Ailgodi Mawr’ ar y cyfnod hwn. Roedd y datblygiadau cymdeithasol hyn wedi’u gyrru i ryw raddau gan deithiau blynyddol Elisabeth (gweler tudalen 9). Byddai ei gwŷr llys hi yn ail-lunio neu’n ailgodi eu tai er mwyn gallu croesawu’r frenhines mewn steil pan fyddai hi’n ymweld â nhw.


Roedd llawer o gartrefi’r arglwyddi mawr wedi bod yn strwythurau amddiffynnol i’w diogelu nhw rhag ymosodiad. Roedden nhw wedi goroesi ers cyfnod yr Oesoedd Canol heb lawer o newidiadau. Yn aml roedden nhw’n fawr. Roedd yr ystafelloedd wedi’u goleuo’n wael gan ffenestri bach cul, gyda chaeadau pren a dim gwydr. Roedd y grisiau troellog cul hefyd wedi cael eu dylunio er mwyn amddiffyn y tŷ. Canolbwynt y tŷ oedd y neuadd fawr gymunedol lle roedd pobl yn bwyta, yn gweithio, yn diddanu ac yn cysgu.

Cwestiwn ymarfer


I ba raddau mae Ffynhonnell B yn adlewyrchiad cywir o’r strwythur cymdeithasol yn oes Elisabeth? (I gael arweiniad, gweler tudalennau 109–110.)

